
చంద్రికాపరిణయము






తే. అంత నప్పురుషోత్తముఁ డంఘ్రియుగళి

నడరుమిన్కులపావాలు దొడిగి కమల

హస్తకర మూని ఘనవేణికాళికాభి

కలితపాథోగృహము మందకలన నెనసి. 34


చ. అలినిభవేణి యోర్తు మహిపాగ్రణికైశికవీథిఁ జందనా

మలకము వెట్ట నొక్క సుకుమారలతాసమగాత్రి కోష్ణవాః

కులముల మజ్జనంబు సమకూర్చె మనోభవరాజ్య మందఁగాఁ

జెలువుగఁ గట్టఁ బట్ట మభిషేక మొనర్చినచాయ నయ్యెడన్. 35


చ. చెలువ యొకర్తు చెందిరికచేల మయిం దడి యొత్తి వైచి ని

స్తులవిశదాంబరం బొసఁగఁ దోడనె దాల్చి సదప్రియంబు మ

త్సులలితరోహితాంశుపటి సుమ్మని దాని సడల్చి వెన్నెలన్

వలనుగఁ బూని తోఁచు రవివైఖరి నప్పతి యొప్పె నంతటన్. 36


చ. అలజలశాలిక న్వెడలి యాజననాయకుఁ డబ్జరాగవ

ద్వలభివిభాజటాయుతి నవారితమౌక్తికకుడ్యదీప్తి ని

ర్మలగగనాపగాప్తిఁ గడురాజిలు పూఁజవికె న్వసించెఁ గ

ల్వలదొర యబ్ధి వెల్వడి శివాపతియౌదలఁ జేరుపోలికన్. 37


సీ. తడి యొత్తి నేర్పు గన్పడ నఖాంకురపాళి

నెఱులు చిక్కెడలించె నెలఁత యొకతె,

యింపు రెట్టింపఁ జొక్కంపుసాంబ్రాణిధూ

పపుఁదావిఁ బొందించెఁబడఁతి యొకతె,

తళుకుఁగుంచియఁ బూని కలయ నెఱు ల్దువ్వి

సొగసుగా సిగ వైచె మగువ యొకతె,

మొగలిఱేకులదంట మొనసినబొండుమ

ల్లియపూసరులు చుట్టె లేమ యొకతె,

